PAGE  
12

Хөрмәтле Рафис Тимерханович !

Хөрмәтле депутатлар, район Советы утырышында катнашучылар(
   Бүген, Сезнең алда тәгъдим ителәчәк 2017 ел нәтиҗәләре буенча хисап Балтач муниципаль районы Уставының нигезләмәләренә таянып бирелә.

Районыбызның озак елларга исәпләнгән перспективасында төп максат - халкыбызның тормыш-көнкүреш дәрәҗәсен күтәрү. 

Әлбәттә, көннән-көн катгыйлана баручы шартлар республикабызның һәм районыбызның озак вакытка исәпләнгән программаларына, аларны гамәлгә ашыру вакытларына үзгәрешләр кертүне таләп итә, күпмедер кыенлыклар тудыра. Шулай да районыбызның киләчәге үсешкә юнәлдерелгән диеп саныйм.

Мондый ышанычның нигезе - соңгы елларда үзләренең актуальлеген һәм тормышчанлыгын күрсәткән киң колачлы федераль һәм республиканың социаль-икътисадый программаларның уңышлы рәвештә гамәлгә ашырылып килүе. Хәзерге шартларда үсешнең ирешелгән потенциалын саклап калу һәм арттыра бару бик мөһим. Без үзгәрешләрне алдан күрә белергә һәм конкурентлык өстенлекләребездән тулысынча файдаланып, вакытында чара күрергә тиешбез. 2030 елга кадәр Татарстан Республикасының социаль-икътисадый үсеш Стратегиясенә нигезләнеп кабул ителгән 2016-2030 елларга районның социаль-икътисадый үсеш программасыда нәкъ менә шушы максатка юнәлдерелгән. 

Хөрмәтле депутатлар, утырышта катнашучылар! 
2017 нче елда Балтач район Советының 7 утырышында көн тәртибенә кертелгән 38 мәсьәлә каралып, тикшерелгән мәсьәләләр буенча тиешле карарлар кабул ителде. Утырышларда каралачак мәсьәләләр район Советы президиумы һәм даими комиссияләрдә алдан тикшерелеп, төзәтмәләр, үзгәрешләр һәм өстәмәләр  белән  тәкъдим ителде.

Район Советы утырышларында авыл халкының эш активлыгын арттыру, гражданнарның хокукларын һәм ирекләрен саклау, җәмәгать куркынычсызлыгы һәм хокук тәртибен тәэмин итү, муниципаль мөлкәтне хосусыйлаштыру һәм башка  җитди сораулар тыңлап тикшерелде. 

Районыбыз җирлегендә бүген 34 меңнән артыгырак кеше яши. 

Район халкының уртача яше 37,9 ел, уртача гомер озынлыгы - 71,2 яшь тәшкил итә.
Алдагы еллардагыча, һисап елында да, районда уңай демографик хәләт сакланып калды. Ел дәверендә барлыгы 375 бала дөньяга килде, шул ук вакытта кызганычка каршы 360 кешенең үлеме теркәлде. Районда 238 пар гаилә корып яши башлады, 55 пар аерылышты.

Безнең эшчәнлеккә бәя бирүче, эшне бәяләүче төп фактор булып халыкның лаеклы яшәешен тәэмин итү, тормыш сыйфатын күтәрү тора. Моңа ирешүнең мөһим күрсәткече -  хезмәт хакы күләме, ә бу исә үз чиратында район бюджетын тулыландыруда да  төп чыганакларның берсе булып тора.  2017 нчы елда районның динамикалы үсеше һәм хезмәт хакын күтәрү буенча уздырыла торган чаралары нәтиҗәсендә,   уртача айлык хезмәт хакы 9 % ка артып, 20 мең 226 сумга җитте.

Хезмәт хакы һәм пенсия күләменең артуы җан башына акча керемнәрен 14 мең 777 сумга җиткерергә мөмкинчелек бирде.

2017 нче елда район алдагы еллардагыча эзлекле үсеш юлыннан чигенмәде, гомумән алганда, социаль-икътисадый күрсәткечләребез үзенең уңай динамикасын саклап кала алды. Җитештерелгән җирле продукт күләме 11 млрд. 362 млн. сум тәшкил итте, 2016 нче елга карата  үсеш 13 %.

Җитештерелгән продуктының структурасын Сез экраннардан күрә аласыз. 

Барлыгы 1 млрд. 97 млн. сумлык инвестицияләр кертелде, шул исәптән 788 млн. сумы  производство максатларына җәлеп ителде.

Слайдтан күренгенчә җитештерелгән продукт струтурасында шактый өлешне авыл хуҗалыгы өлкәсендә җитештерелгән продукция алып тора, шуңа да авыл хуҗалыгы предприятияләренең эшчәнлеге, бу тармакның нәтиҗәле эшләве район тормышында үтә дә зур роль уйный һәм мин бу тармакның эшчәнлегенә күберәк тукталысым килә.
 Бүгенге көндә районда 20 авыл хуҗалыгы предприятиясе һәм 67 фермер хуҗалыгы эшләп килә. Районда барлыгы 78 мең 200 гектар авыл хуҗалыгы,  шул исәптән 71 мең 100 гектар сөрүлек  жирләре исәпләнә.

 Узган елда бөртеклеләрдән 119 мең тоннадан артыграк икмәк җыеп ала алдык. Район буенча уртача уңыш   гектарыннан 37 цн тәшкил итте. Ләкин, район басуларында туфракның табигый уңдырышлылыгы нигездә бер үк булуга карамастан, хужалыклар арасында уңыш алуда шактый аермалык күзәтелә. Тукай, Смәел  хужалыкларының күрсәткечләре районның уртача күрсәткеченнән 3-11 центнерга кимрәк булды.

Кызганычка каршы районыбыз өчен традицион булган культура - икенче икмәк булган бәрәңге, район буенча нибары дүрт мең 700 тонна гына җитештерелде.

Узган ел азык культураларын үстерүдә һәм аны җыйнап алуда үз алдыбызга куелган бурычларны намус белән үтәп чыга алдык, бер шартлы терлеккә 42,7 центнер азык берәмлеге азык хәзерләнде. Җитештерелгән азык турында мәгълүмәт экраннарда. 
Күпъеллык үләннәр 18 мең гектар майданда игелде – бу сөрүлек җирләренең 26% дигән сүз.

Ләкин кызганычка каршы терлек азыгы  хәзерләгәндә барлык технологик тәлапләр үтәп бетерелми, ә бу үз чиратында хәзерләнгән азыкның сыйфатында чагылыш таба. Шуңа күрә бу өлкәдә кимчелекләрне бетерү буенча эзлекле эш оештыру зарур.                          

2017 ел уңышы астына 1 гектар чәчүлек җиренә тәэсир итү көчендә 84 кг  ашлама кулланылды. Ләкин, шул ук вакытта, Унышта бу күрсәткеч 55 кг, Тукайда 70 кг,  Активистта 73 кг гына булды. Микро һәм макро ашламалар белән 28 мең 500 гектарда үсемлекләрне яфрактан тукландыру уздырылды. 

Югары уныш үстерүдә әһәмиятле факторларның берсе – чәчүлек орлыкларының сыйфаты, сорты һәм реппродукциясе.   Чәчелгән орлыклар 100 % югары кондицияле булуга карамастан, югары репродукцияле сортлар 35 % гына  тәшкил итте.

Шулай ук бүгенге көндә авыл хуҗалыгы производствосын алып баруны көчле техника паркыннан башка күзаллау мөмкин түгел. 

Хуҗалыкларда бүгенге көндә файдалана торган техника турында мәгълүмәтне Сез слайдтан күрә аласыз. 

Игенчелек тармагы алдында торган бурычлар:

- игенчелектәге технология туфрактагы дымны, туклыклы матдәләрне саклап калу һәм аның уңдырышлылыгын  күтәрүгә корылган булырга тиеш 
- югары репродукцияле һәм оригиналь сортлар белән 45 %  бөртеклеләрне чәчү;

- югары рентабелле культуралар рапс, күпъеллык үлән орлыгы җитештерүне артырырга, кукурузны бөртеккә игүне һәр хуҗалыкта да булдырырга;;

- һәр хужалыкта  сидераль пар майданнарын һәм береллык үләннән яисә уҗымнардан бушаган майданнарда кабат (пожнивной) чәчүлекләр булдыруга ирешергә;

- чәчүлек жиренә тәэсир итү көчендә 80 кг. ким булмаган  күләмдә минераль ашлама  тупларга;

ТЕРЛЕКЧЕЛЕК

Терлекчелектә төп күрсәткеч, ул терлекләрнең баш саны һәм продуктлылыгы. Район буенча баш саны елдан-ел үсеп бара. Мәгълүмәт экраннарда.  

Узган  ел терлекчелектә яхшы гына нәтиҗәләргә ирешә алдык. Ел буенча 71 мең 730 тонна сөт җитештерелде (үсеш 6%). Бу көн саен 196 тонна сөт савып бардык дигән  сүз. Фермер хуҗалыкларын кертимичә бер баш савым сыерына уртача 6 мең 744 кг сөт туры килә.  Ләкин шул ук вакытта Сосна, Кама, Борнак, Кызыл юл, Яңа тормыш,  Татарстан  хуҗалыкларында  бер  сыердан  савып  алынган  сөт  7 мең 100 - 8 мең 200  кг  булса, бу  күрсәткеч  Уңыш  хуҗалыгында  4 мең  кг. да тулмый. Шулай ук Игенче, Активист, Якты юл  һәм  Маяк  хуҗалыкларында  да  бу  күрсәткеч  районның  уртача  күрсәткеченнән  700 - 800  килограммга кимрәк.  Бу  күренеш    хуҗалыкларда  файдаланылмаган  резервларның  әле  бик  күп  икәнен  раслый.  

Район буенча  6 мен 767 тонна (99%)  ит  җитештерелде, авыл хуҗалыгы җирләренең 100 гектарына исәпләгәндә 89  цн  ит  туры килә. Иң түбән күрсәткеч  Уңышта 24 цн, аннан бераз югарырак Тукай  исемендәге, Игенче, Сорнай  һәм  Бөрбаш  хуҗалыкларында  57-69  цн  булды. Югары күрсәткечләр Труд, Смәел, Яна тормыш хуҗалыкларында, аларда бу сан 151 цн дан алып 162 цн га кадәр. Хуҗалыкларның  ит  терлекчелегендә  җибәрелгән   кимчелекләр,  беренче  чиратта  һәр  терлекнең  үсешенә  көндәлек  контроль  булмавы, балансланмаган рацион белән ашату  белән  аңлатыла.

Белгәнегезчә, ел башында хуҗалыкларга сөт һәм ит җитештерү буенча йөкләмәләр җиткерелгән иде. Бер үк район җирлегендә һәм бер үк шартларда эшләсәктә, хуҗалыкларда күрсәткечләр төрлечә. Сөт җитештеру йөкләмәсен 20 хуҗалыкнын нибары 7 се, ит буенча 12 се генә үтәп чыга алдылар, ә тиңләштергән бәяләрдә терлекчелек продукциясең 7 хуҗалык алдагы елдан кимерәк җитештерде. Шул ук вакытта 2018  елга  хуҗалыкларга  терлекчелек  продукциясе  җитештерү  буенча  тагын да күтәренкерәк  йөкләмәләр  бирелде.  Сез аларны слайдларда күрә аласыз.
Бүгенге  көндә сөт бәясенен даими төшүенә дә карамастан хужалыклар алга карап эш итәргә омтылалар, бүгенге  көн  таләпләренә  туры  килгән  саву  заллары  булган сөтчелек  комплекслары  булдыру өстендә эш алып баралар. 
“Татарстан”  һәм  “Кызыл юл” хуҗалыклары бу  эшкә  керештеләр дә  инде. Беренчесендә  1600  башка, ә  икенчесендә  1000  баш  савым  сыерга  исәпләнгән,  саву  заллары  булган  сөт  саву  комплекслары төзү күздә тотыла.  

Агымдагы  елда  яңадан  Тимирязев  исемендәге (1200  башлык), “Сосна” (1200  баш)  һәм  “Игенче” (800 баш)  хуҗалыкларында  да  шундый  ук  комплексларны  төзи башлау планнаштырыла. Шундый типтагы  сөт  җитештертерү  комплекслары  төзүне  “Борбаш”, “Маяк һәм “Яна тормыш”    хуҗалыклары  да  үзләренә  бурыч  итеп  алдылар. 

Район хуҗалыкларында сату бәяләре белән исәпләгәндә 3 млрд. 870 млн. сумлык продукция җитештерелде, алдагы ел белән чагыштырганда 15%-ка күбрәк. Авыл хуҗалыгы продукциясе сатудан һәм төрле хезмәт күрсәтүләрдән барлыгы хуҗалык кассаларына 2 млрд. 528 млн. сумга якын акча керде, үсеш  12 % тәшкил итә.

Җитештерү күрсәткечләре белән беррәттән эшчеләргә түләнә торган хезмәт хакы да үсә. Узган ел авыл хуҗалыгы өлкәсендә  эшләүчеләр саны 2614 кеше булып, аларның уртача айлык хезмәт хакы 21 мең 340  сум тәшкил итте, 2017 елда бу күрсәткечне 9 % ка үстерә алдык.

Хуҗалыкларның  хезмәткә түләү күрсәткечләре экранда. 

Авыл хуҗалыгы өлкәсендә районыбыз хуҗалыкларының узган отчет елында  эшләгән эшләре тулаем алганда начар булмады. Республиканың гомуми рейтингы буенча без 2 нче урында. 
Гомуми алганда нәтиҗә начар кебек тә түгел, ләкин икътисад буенча хужалыклар арасында булдырылган рейтинка күз төшерсәк, саннар бик чуар. Әйбәт кенә эшләп килгән Кама, Яна тормыш, Татарстан, Труд,  Кызыл юл хужылыклары белән беррәттән Тукай исемендәге, Сорнай хуҗалыклары хисап елында нәтиҗәле эш оештыра алмадылар. Күрсәткечләр экранда.

Инде акча кереме баганасына күз салсак чуарлык тагын да  күзгә ташлана. Мәсәлән 100 гектар авыл хуҗалыгы җирләренә  “Смәил” хуҗалыгы узган хезмәт елында  5 млн. 455 мең сумлык акча кереме тәэмин итсә,  “Татарстан” да әлеге күрсәткеч 5 млн. 315 мең, Камада 4 млн. 17 мең булганда Уныш, Тукай исемендәге, Сорнай хуҗалыкларында 1,5-2 мәртәбә ким. Менә кайда хезмәт хакын арттырырга, техника яңартырга, ашлама алырга өстәмә  резервлар. Акча керемен  авыл хуҗалыгы тармагында эшләгән 1 кешегә исәпләп карасак район буенча 925 мең сум туры килә, республика рейтингында бары 11 нче урында гына. 
Бүген төп бурыч хуҗалыкларның финанс-икътисади хәлен ныгытуга юнәлтелгән булырга тиеш, ә бу алга карап перспективаны күреп эшләүне таләп итә. Рейтингта кызыл зонадагыларның көчле хуҗалык итү гаярьлеге, инициативалылык, максатчанлык, үткенлек, исәп-хисап итү осталыгы җитеп бетми.  

Берничә сүз шәхси ярдәмчел хуҗалыклар турында.

Республикабызда бу юнәлешкә зур игътибар бирелә һәм авыл җирендә хужалык итүнең кече формаларын җәелдерү, мөһим бурыч итеп куела.

Экраннан күренгәнчә бүгенге көндә шәхси хуҗалыкларда шактый гына терлек асрала һәм ул елдан-ел арта бара.

Барлыгы шәхси ярдәмчел хуҗалыкларда – 1 млрд. 262 млн. сум күләмендә продукция җитештерелде. 
Алдагы еллардагы кебек үк шәхси хуҗалыклар, авыл хуҗалыгы предприятияләре тарафыннан ташламалы бәядән, шактый күләмдә терлек азыгы белән тәэмин ителделәр.  

Моннан тыш елның-елында шәхси хужалыкларга дәүләт тарафыннан да саллы гына ярдәм ителеп киленә. 2017 елда шәхси хуҗалыкларга 26 млн. 964 мең сум күләмендә төрле формада шундый ярдәм күрсәтелде. 

Шулай ук гражданнарның шәхси ярдәмчел хуҗалыкларын торгызу һәм төзекләндерүгә алынган кредит процентларын өлешчә каплау өчен   5 млн 875 мең сум субсидия түләнелде.

Без республикада бүгенге көндә шәхси ярдәмчел хуҗалыкларда иң күп продукция җитештерүче районнарның берсе.

Ләкин бүген халкыбызны борчыган сорауларның берсе сөт бәяләренең кимүе. Бу күренеш илгә читтән шактый күләмдә сөт порошогы керү белән аңлатыла. Бу очракта безгә төшенкелеккә бирелмәскә, баш санын саклап калып эш итү зарур. Бу проблеманы чишү юлларын табу максатыннан төрле югарылыкта сөйләшүләр бара, шулай ук бу мәсьәләдә шәхси хужалыкларга ярдәм итәргә республикабыз хөкүмәте дә вәгъдә итә. 

Шул ук вакытта районыбыз өчен традицион булган сөт һәм ит терлекчелегеннән тыш бездә калган төр продукция җитештергән шәхси хужалыкларга тиешле әһәмият биреп бетерә алган юк. Бәрәңге игү, җиләк-җимеш, яшелчә, тавык, каз, куян ите җитештерү кебек юнәлешләр аксый. Бу очракта Балтачта, ничә еллар сөйләшеп килгән, халыкка үзе җитештергән продукцияне сата алырлык азык-төлек базары булдыру элеге проблеманы чушүгә күпмедер этәргеч булыр иде. Республикада быелдан Агропарк төзү программасы да эшли башлаячак, киләчәктә ул программага бездә керәчәкбез.
Президентның Дәүләт Советына үз юлламасында «Безнең бурыч – авыл кешеләренә тигез, лаеклы яшәү шартлары булдыру. Республика халкының дүрттән бер өлеше авылларда яши. Алар милләтебезнең гореф-гадәтләрен, иң күркәм сыйфатларын саклауга зур өлеш кертә” дигән сүзләрен безгә зур бурыч йөкләү дип кабул итәргә тиешбез.
Җитештерү тармагының гаять тә мөһим тагын бер юнәлеше - җирле сәнәгать өлкәсе турында. 

Сәнәгать предприятияләрендә 686 кеше эш белән тәэмин ителгән, җитештерү күләме  3 млрд. 839 млн.  сум тәшкил итте, үсеш – 116 %. 

2017 елда сәнәгать предприятияләре күпчелегендә булган производстволарны, булган хезмәт урыннарын саклап кала, җитештерелгән продукция күләмен артыра алдылар. Сәнәгать предприятияләре тарафыннан башкарган эш күләме турындагы мәълүмәтне Сез таблицадан күрә аласыз. Күргәнегезчә район җирлегендә сәнәгать предприятияләре җитештерә торган продукция күләменә күз салсак төп өлеше, ягъни 3 млрд. 488 млн. сумы сөт-май комбинатына туры килә,  бу барлык житештерелгән продукциянен 90 % тан артыгы дигән сүз һәм заманча технологияләргә, күәтле һәм күпкырлы җитештерү потенциалына ия булган әлеге предприятиянең роле район икътисадында бихисап зур. 
Авыл хуҗалыгы предприятиеләренә хезмәт күрсәтү өлкәсендә “Агрохимсервис” җәмгыяте 138 млн. 980  мең сумлык продукция җитештереп алдагы ел белән чагыштырганда 131 %ка үсеш тәэмин итә алды, оешма җитәкчелеге районда булган оешма-предприятия белән генә чикләнми республикада, башка төбәкләрдә эшләр юллап елның елында җитештерү күләмен арттыра бара.  
Елны шулай ук Закирова Р.З. фермер хуҗалыгы, Минерал, Азык ширкәтләре, шәхси эшмәкәрләр Хусаинов, Ахатов, Ситдиковлар  үсештә төгәлли алдылар.

Сәнәгать тармакларында хезмәт хакы  уртача 18 мең 670 сум тәшкил итеп, 9 % ка үсеш тәэмин ителүенә карамастан һаман да бу тармак районда хезмәткә иң кечкенә түләүче тармак булып кала. Күрсәткечләр экранда.
Сәнәгать өлкәсендә безнең бурыч  - продукция җитештерүне үстерү белән беррәттән җитештергән продукциянең сыйфатын һәм эчтәлеген яхшырту. Район башкарма комитетыннан районга инвестицияләр җәлеп итү буенча да эшне активлаштыруларын сорар идем. 
Район икътисады үсешенә шулай ук кече һәм урта бизнес зур йогынты ясый. Бүген кече бизнес район икътисадының  мөһим, торган саен үсә баручы бер секторы булып тора һәм районның бүгенге социаль-икътисадый хәләте эшмәкәрлекнең динамик үсешенә нык бәйле. Бүгенге көндә районда 204 җаваплылыгы чикләнгән ширкәт һәм 682 шәхси эшмәкәр исәпкә алынган. Эшмәкәрләр арасында киң кулланыш тапкан төзелеш материаллары – керамзит блоклар, профнастил, брусчатка җитештерү, пластик тәрәзәләр  ясау, агач эшкәртү, металл эшләнмәләр ясау хезмәт базарын көйләүдә һәм җирле бюджетны тулыландыруда мөһим урын алып тора. Кече эшмәкәрлек структурасында ваклап сату белән шөгыльләнүчеләр саны саллы гына урын били, алар тарафыннан 2 млрд 394 млн. сумлык сәүдә әйләше тәэмин ителеде, барлык сәүдә әйләнешенең 98%ты.
Районыбыз җитәкчелеге кече бизнесны үстерүгә билгеле күләмдә булышлык күрсәтергә тырыша, ләкин  эшмәкәрләрнең үзләренеңдә оешканныклары җитеп бетми, аларның үз эшләрен җайга салу, бизнесларын үстерү буенча перспективага уйлану юк, бизнес-планнар булдырып дәүләт тарафыннан бирелә торган грантларга дәгъва итүчеләр бик аз. Бу юнәлештә безнең дә булышлык җитеп бетми диеп саныйм.

2017 елда төзелеш комплексына караган оешмаларның эшләре тулаем алганда начар булмады. 
Барлыгы ел дәвамында 913 млн. сум төзелеш эшләре башкарылды һәм төзелеш эшләренең иң зур күпчелеге бүгенге көндә Республикабызда тормышка ашырылып килгән 37 социаль программа кысаларында башкарылды. 
Отчет елында башкарылган төзелеш эшләре турында мәгълүмәтне Сез экраннан күрә аласыз. Алар арасыннан берничәсен генә атап китәсем килә: Балтач бистәсендә күптән көтеп алынган 152 млн. сумлга төшкән бассейн бинасы, Чапшар авылында мәктәп һәм балалар бакчасын берләштергән күпфункцияле үзәк.

Районда башкарылган  төзелеш  эшләренең күп өлеше  үзебезнең  район  төзелеш  оешмалары  тарафыннан  башкарыла һәм аларның хезмәт нәтиҗәләрен Сез экранннарда күрә аласыз. 
Шул ук вакытта үзебезнең төзелеш оешмаларында, эшче көчләргә ихтибар итсәң, бер оешмадан икенчесенә күчеп йөргән, район бюджетына бер тиен салым түләмәүче, чит ил төзүчеләре яисә шабашниклар. Хөрмәтле төзүчеләр үзегезнең оешмаларыгызны эшче көчләр, профессиональ кадрлар белән тәэмин итү буенча шөгельләнмисез. Бу мәсьәләдә район башкарма комитетының төзелеш бүлегенең дә эше җитәрлек түгел диеп саныйм. 
Төзелеш оешмаларының эше турында сөйләгәндә Сезнең игътибарыгызны МДСУ-1 оешмасының  хезмәт нәтиҗәләренә юнәлтәсем килә. Бу оешма тырышлыгы белән 2017 елда 625 млн. сумлык юллар ремонтлау һәм төзелеш эшләре башкарылды, үсеш 60 %. Әлеге коллектив район җирлеге белән генә чикләнмичә күрше районнарда да  хезмәт башкара.

Коллективта 150 кеше намуслы хезмәт итә һәм уртача айлык хезмәт хакы 29 мең сум тәшкил итә.

Күргәнегезчә эшләгән эшләр шактый күләмле, ләкин шуның белән беррәттән бу юнәлештә чишелмәгән мәсьәләләр дә  юк түгел. Күп кенә авылларыбыздагы юллар ремонт сорый, республика балансында булган, авылларыбыз арасындагы юлларның бүгенге хәләте бик яхшы түгел. Агымдагы елга авылара юлларны асфальтларга бер тиен дә акча бүленеп бирелмәүне исәпкә алсак, бу хәлне тагын да кискенләштерә. Әгәр ремонт эшләре белән тагын да сузылса, киләчәктә бу юлларны торгызырга күберәк финанс чыгымнары кирәк булачак.

Бюджетның керем өлешенең үтәлеше авыр булуга карамастан, хөкүмәтебез булышлыгы белән агымдагы елга да районыбыз буенча планга кергән төзелеш эшләре байтак. Алар турында мәгълүмәтне Сез экраннарда күрә аласыз.  

 Төзелеш комплексына караган оешмаларда 310 кеше эш белән тәэмин  ителгән һәм уртача  айлык  хезмәт  хакы  23 мең 890 сум тәшкил итте, үсеш 7 %. 

Бүгенге көндә төзүчеләребез алдында торган бурычларның берсе башкарган эшләрне заман таләпләренә туры килерлек сыйфат белән, тиешле срокларда башкару, базар шартларында үтемле итеп төзелеш алып бару. 
Торак-коммуналь хезмәт күрсәтү тармагында барлыгы район халкына һәм оешмаларга 86 млн. сумлык хезмәт күрсәтелде. Бу тармакта  барысы 159 кеше эшли, уртача хезмәт хакы 17 мең сумга якын.  Әйе без үз тормышыбызны әлеге хезмәтсез күз алдына да китәрә алмыйбыз: авылларны сыйфатлы су белән тәэмин итү, урамнарны чистарту, яшелләндерү, төзекләндерү эшләре, каты-көнкүреш калдыкларын түгү, социаль-мәдәни объектларны һәм йортларны җылыту, ремонтлау һәм башка бик күп төрле эшләр. Бу юнәлештә эшли башлаган ХЭС, Благоустройство оешмаларыда  узган отчет елында шактый хезмәт башкаруга ирештеләр. 
Коммуналь хезмәтләр турында сөйләгәндә районның торак пунктларында суүткәргеч челтәрләренең нык тузган булуы турында әйтеп китү урынлы булыр. Ел саен Республикабыз ярдәме белән күпмедер күләмдә эш башкарылсада бу мәсьәләдә хәл һәман да кискен булып кала. Бүгенге көндә район буенча суүткергечләрнең шактый өлеше тузган хәлдә һәм кичекмәстән ремонтлауны сорый. Шулай ук, аеруча җәй айларында торак пунктларында су җитмәү фактлары күзәтелүе күңелне борчый. Тагын бер көнүзәгендә торган проблемаларның берсе – район территориясендә халыкка бирелә торган суның сыйфаты, аның катылыгы. Моның турында халыктан кергән күпсанлы мөрәҗәгатләр һәм Роспотребнадзор оешмасы тарафыннан бирелгән күпсанлы предписанияләр раслый. Әлеге юнәлештә хәлне яхшырту буенча күпмедер эш башкарырга тырышабыз, ләкин җитәрлек түгел. Бу мәсьәләне чишәргә “Чиста су” программасы аша елдан-ел артып баручы бүленгән финанс чыгымнары булыша.
Район халкын табигый газ һәм электр энергиясе белән тәэмин итүдә өзеклекләр булмады, инженер коммуникацияләр, газ һәм электр үткәргеч челтәрләр тиешле югарылыкта эшләде, халкыбыз тарафыннан бу төр хезмәтләргә зур дәгьвәләр юк. 

Җирле бюджет хакында берничә сүз 

Җирле бюджетның тотрыклылыгы район оешма-предриятиеләренең нәтиҗәле эшчәнлегенә бәйле.

2017 елга районның берләштергән бюджеты керемнәр һәм чыгымнар буенча 748 млн. 569 мең  сум күләмендә дефицитсыз расланган иде. Бюджетның 280 млн. 793 мең сумы үзебездә – районда җыйналырга тиешле җирле салымнар тәшкил итәргә тиеш иде. Ел дәверендә республика бюджетыннан алынасы дотация, субсидиялар һәм субвенциялар алынып бетте, ә үзебездә җыйналыргы тиешле салымнар һәм җыемнар 316 млн 901 мең сум  булып тупланып, 108,8 % үтәлеш тәэмин ителде.

Ел дәверендә чыгымнарга булган үзгәрешләр буенча республика бюджетыннан үзара исәп-хисап буенча һәм финанс ярдәме буларак өстәмә 184 млн 417 мең сум акча алынды.

Муниципаль мөлкәт һәм җирләрдән файдаланган өчен, шулай ук аларны сатудан кергән керемнәрнең тулаем күләме 12 млн. 620 мең сум тәшкил итте (үтәлеш 233%). 

Район тормышының социаль халәтен билгеләүдә, аның тулы канлы яшәешен тәэмин итүдә бюджет оешмаларының тотрыклы эшләвенең әһәмияте бәхәссез.  Менә шуның өчен дә район җитәкчелеге үз эшчәнлегенең иң зур өлешен бу оешмаларның эшен оештыруга, көндәлек контрольда тотуга, аларның ихтыяҗларын тулырак тәэмин итүгә бирә.

Утырышның көн тәртибенә районның мәгариф идарәсе җитәкчесе чыгышы кертелгән сәбәпле мәгариф мәсьәләсендә берничә фикер генә җиткерәсем килә.  

Мәгариф учрежденияләре йөкләнгән вазифаларны нигездә уңышлы гына утәп киләләр.  

9 сыйныф укучыларының  дәүләт йомгаклау аттестациясе нәтиҗәләре буенча рус теленнән кала барлык фәннәрдән дә күрсәткечләр республика күрсәткечләреннән югары булды. 

Бердәм дәүләт имтиханнары буенча инглиз теленнән кала барлык фәннәрдән дә узган елгы баллардан югарырак нәтиҗәләр күрсәтелде. 

80 һәм аннан да югарырак балл җыючы укучыларыбыз саны 16 % тәшкил итте. Рус теленнән 100 баллга имтихан тапшыручы 3 укучыбыз бар. 

Төп юнәлешләрнеӊ күрсәткечләренә килгәндә, 2016-2017 нче елгы нәтиҗәләр буенча, Балтач районы мәгарифендә алга китеш күзәтелә.

Район мәгариф өлкэсе гомуми белем сыйфаты буенча рейтингта 11 баскычка күтәрелеп 11нче урында.

Хәзерге шартларда укучыларның белем сыйфатын күтәрүдә мәгълүмәти технологияләр зур роль уйный. Татарстан Республикасы җитәкчелеге тарафыннан алдынгы технологияләрне укыту процессына кертү, заман белән бергә атлап  бару, укытучы бу өлкәдә дә әйдәп баручы булырга, бирелгән яңа технологияләрне куллануга мөмкинлек биргән заман техникасын тулы көченә файдаланырга тиеш. Төп максат - белем сыйфатын яңа баскычка күтәрү. 
Тәрбия учаклары һәм мәктәпләр алдында куелган  иң мөһим бурыч  - балаларны тормышка әзерләү, сыйфатлы белем һәм тәрбия бирү, заман таләпләренә туры килерлек сыйфатлы укыту, мәгарифнең  нәтиҗәле системасын булдыру. 

Районда хәзерге көн таләпләре югарылыгында медицина хезмәте күрсәтү өчен мөмкинлекләр бар. Республикабыз җитәкчелеге ярдәме белән алар елдан – ел арта, киңәя. 

Югарыда әйтеп киткәнчә 2017 нче елда да районда уңай демографик баланска ирешелде. Үлүчеләр арасында  эшкә сәләтле яшьтәге кешеләр санын киметүгә ирешелде. Районда инфаркттан, баш миенә кан савудан һәм яман шеш авыруларыннан үлү очраклары башка районнар белән чагыштырганда югары түгел. Халыкка диспансеризация уздыру буенча эзлекле эш оештырылган. Республикада сәламәтлек саклау учреждениеләренең эш нәтиҗәләрен бәяләү буенча район үзәк хастаханәсе 2017 нче елда 3нче урынны яулады.   

Дәвалау учрежденияларен яшь табиб-белгечләр белән тулыландыру дәвам итте, ел дәверендә эшкә 7 табиб кайтып урнашты. Президентыбыз ярдәме белән табибларга ике йөрт төзелде. 

Шул ук вакытта, дәвалау учреждениеларын табиблар белән тулыландыру проблемасы калып бара, бүгенге көндә районга гомуми практика табибы, участок терапевты, рентгенолог, УЗИ табибы кирәк. 

Сәламәтлек саклау учреждениялары алдында торган бурычлар:

- район халкын сыйфатлы медицина хезмәте белән тәэмин итү.

- районда туучылар саны кимү тенденциясе күзәтелгәндә, үлүчеләр санын киметү өчен кабул ителгән “Юл картасы” программасы кысаларында аларнын санын киметүгә китерелә торган чараларны тулысынча тормышка ашыру.

- дәвалау учрежденияларында халыкка күрсәтелгән хезмәтнең сыйфатына зарлану һәм аннан канәгать булмау очракларын  киметү, булдырмау өчен чаралар даими алып барылырга тиеш. Халыкка үнай шартлар тудыру максатыннан табибларның эш сәгатьләрен дә тәртипкә салу кирәктер диеп саныйм.

- район халкы арасында медицина хезмәткәрләре тарафыннан уздырыла торган информацион чараларнын күләмен һәм сыйфатын яхшыртырту зарур.

Төп өстенлек итеп авыруны кисәтү булырга тиеш. Күп очракта үз вакытында башкарылган профилактик чаралар, иртәрәк үткәрелгән диагностика һәм дәвалау нигезендә күп авыруларны киметү яисә булдырмый калырга мөмкинлек бирә.

Сәламәт яшәү рәвешен формалаштыруга республикада уздырыла торган физкультураны һәм спортны үстерү сәясәте зур этәргеч бирә. 

Районда физкультура-спорт харәкатенә елдан-ел игътибар үсә бара, даими рәвештә физик тәрбия һәм спортның үсешен ныгыту, хезмәткә сәләтлелекне, халыкның гомер озынлыгын арттыру, сәламәт яшәү рәвешен формалаштыруга юнәлтелгән мөһим чаралар үткәрелеп килә. Районыбыз халкын бигрәк тә яшьләрне физкультура һәм спортка тартуга зур игътибар бирергә тырышабыз һәм соңгы елларда куанычлы нәтиҗәләребез дә бар. Милли көрәш, кул көрәше, чаңгы спорты, хоккей, волейбол кебек спорт төрләре буенча Республика, ил, дөнья чемпионнарыбыз бар. 

Районыбызда бүгенге көндә 13760 кеше спорт белән даими шөгыльләнә. Бу барлык халыкның  44  % дигән сүз. 
Районыбызда яшьләрнең төпләнеп калуга ярдәмче бер фактор - ул районыбызның уңайлы социаль атмосферасы. Бүгенге көндә районда яшьләр өчен 180 спорт корылмасы, 31 спорт залы бар. 
Бурыч физкультура һәм спорт белән шөгельләнүчеләр санын  артыру, булган спорт корылмаларын максималь рәвештә куллануны тәэмин итү. 

 Рафис Тимерханович! Спорт турында сөйләшкәндә тагын бер мәсьәләгә игътибарыгызны юнәлтәсем килә. Мәгариф системасына караган учрежденияләрдә физкультура дәресләрен, дәрестән тыш спорт ярышларын уздыру өчен спорт инвентарьләре белән тәэмин итү җитәрлек түгел. Бу мәсьәләдә аерым республика күләмендә программа кабул ителсә хезмәтебезнең нәтиҗәседә күпкә уңай булыр иде. 

Район җитәкчелеге яшьләр белән эшләүне тормышның өстенлекле  мәсьәләләренең берсе итеп кабул итә, яшьләр сәясәтен  аларның мәнфәгатьләрен һәм ихтыяҗларын исәпкә алып барырга тырыша. Нәтиҗәләр дә юк түгел. Район Республиканың яшьләр сәясәте рейтингының үз группасында (8-11 меңгә хәтле район яшьләре булган)  ике ел рәттән беренче урынны били. 

Социаль өлкә

Ел башына районда 10212 пенсионер исәпләнә, ш.и.  картлык буенча пенсия алучылар саны – 8247 кеше;

Районда  түләнә торган пенсиянең уртача күләме 11 мең 470 сум, бер айга 133 млн. сум пенсия түләнә. 

Пенсия фонды идарәсе икенче һәм аннан да күберәк бала алып кайткан әниләргә ана капиталына дәүләт сертификатлары тапшыру эшен дәвам итте. Мәгълүмәт слайдларда.   

Социаль яклау бүлеге хезмәткәрләре узган ел дәверендә 17 меңнән артык кеше кабул итте. Барлыгы бүлек аша 114 млн. сумлык төрле дәүләт социаль ярдәмләре күрсәтелде.   

Районыбызда иганәчелек эше киң җәелгән.  Оешма, предприятияләр, шәхси эшмәкәрләр һәм физик затлар тарафыннан авыр хәлдәге гражданнарга узган ел барлыгы 6 млн. 477 мең сум ярдәм  күрсәтелде.

Өйгә барып социаль хезмәт күрсәтү бүлекчәсе хезмәткәрләре бүгенге көндә 261 ялгыз яшәүче өлкәннәргә социаль хезмәт күрсәтә. 

Социаль әһәмияткә ия булган күп төрле чаралар һәрдаим үткәрелеп тора. Социаль яклау өлкәсендә без гамәлдә булган барлык законнар һәм норматив документлар нигезендә билгеләнгән социаль гарантияләрне тормышка ашыруны контрольдә тоту, халыкның аз керемле катлауларына социаль ярдәм күрсәтү мәсьәләләрен комплекслы хәл итү юнәлешендә мөмкин булган барлык чараларны күрергә тиешбез, үзебезнең көндәлек эшчәнлегебездә ветераннардан, инвалидлардан кергән мөрәҗәгать һәм үтенечләргә иң беренче чиратта һәм җитди игътибар итү зарур. Әммә кайбер очракта урыннарда җитәкчеләрнең  ветераннар күтәргән мәсьәләләрне чишү шунда башкарасы эш итеп кабул ителми. Ә бит авыр хәлдәге кешегә ярдәм итү өчен иң башта бары игътибар һәм миһербанлылык кына кирәк.

Мәдәният– халыкның эстетик фикерләү, яшәеш зәвыгын чагылдыручы өлкә. Ул республика җәмәгатьчелеге алдында да районыбызның йөзен билгели.
Районның мәдәният хезмәте күрсәтү оешмалары турындагы мәгълүмәтне Сез слайдларда күрәсез.
Районыбызның мәдәният учакларында  172 белгеч эшли. 
Ел дәверендә мәдәният өлкәсендә шактый гына чаралар үткәрелеп килә. Үткәрелеп килгән мәдәни чаралар нәтиҗәсе буларак республика күләмендә чыгыш ясаучы үзешчән сәнгать коллективларыбызның уңышлы чыгыш ясаулары киләчәккә өмет уята.

2017 нчы ел иҗат сезонында районыбызнын мәдәният учаклары төрле югарылыктагы бәйгеләрендә катнашып саллы гына урыннар алуга ирештеләр. Авыл җирлекләре арасында “Хезмәтем һәм җыр-моңнарым Балтачым, сиңа багышлана!” дип исемләнгән зур бәйге старт алды, әлеге проект 2018 елда  районыбызнын оешма учреждениелар арасында дәвам итә.

Мәдәният хезмәткәрләре алдында районда яшәуче халыкларнын тарихи һәм рухи традиицяләрен, мәдәниятләрен, телләрен саклау, үстерү тарихи-мәдәни мирасны саклап калу һәм баету йөзеннән эзлекле эш алуп бару бурычы тора. 
Халыкны, туган җиребезне ихлас яратырга, гореф-гадәтләребез, әдәбиятыбыз, динебезгә ихтирам белән карарга, туган телебезне кадерләргә өйрәтергә иде. 

Мәшгүльлек турында мәгълүмәтләр белән экраннан таныша аласыз. 

Хокук саклау органнарын эшчәнлеге

Ел давамында районда 164 җинаять теркәлгән, бу 2016 елга караганда 21 җинаятькә күберәк (14,2% ка). Җинаятьчелекнең ачылышы 90,2 % тәшкил итә.  69 җинаять исерек килеш эшләнгән. Кызганычка каршы 8 җинаять ачылмый калды.

Ил сәясәтенең аерым бер юнәлеше булып коррупциягә каршы көрәш тора. 

Әлеге эш  “Татарстан  Республикасы  Балтач  муниципаль районының 2015 - 2020 еллар өчен коррупциягә каршы сәясәтне гамәлгә ашыру турында” муниципаль программа нигезендә алып барыла. 

Программаның үтәлеше даими районының Коррупциягә каршы көрәш эшен координацияләү комиссиясе контролендә тора.  2017 нчы елда ел дәверендә 5 утырыш үткәрелде һәм әлеге  утырышларның нәтиҗәләре буларак район җирлегендә  5 вазифаи зат җаваплылыкка тартылды.

Җирлегебездә коррупциягә каршы сәясәтне гамәлгә ашыру  кысаларында күп кенә профилактик чаралар үткәрелеп килә. Мәдәният, яшьләр һәм спорт  бүлеге, социаль яклау бүлеге хезмәткәрләре белән берлектә район халкы арасында коррупциячел мөнәсәбәтләргә тискәре караш тәрбияләү максатыннан  үткәрелгән түгәрәк өстәлләр, күргәзмәләр, төрле акцияләр халыкның уяулыгын ныгытуда сизелерлек өлеш керттеләр. Район мәктәпләрендә үткәрелә торган класс сәгатьләре, ачык дәресләр, конкурслар балаларда коррупция кебек тискәре күренешләргә дөрес караш тәрбияләүдә зур роль уйный. 

Берничә сүз халыктан кергән мөрәҗәгатьләр турында.

Район күләмендә, яисә аерым бер җирлек югарылыгында барган үзгәрешләр, социаль-икътисади торыш хәлате дәүләт, муниципаль органнарга халыктан  кергән мөрәҗәгатьләрдә чагылыш таба.  
Кергән мөрәҗәгатьләр турындагы мәгълүмәт экраннарда.
Барлык кергән мөрәҗәгатьләрнең 75 %ты торак белән тәэмин итү, яки торак төзүне төгәлләү өчен дәүләт программалары буенча бирелә торган субсидияне сорап.

Район җитәкчелеге почтасында коллектив мөрәҗәгатьләр аерым урын алып тора. 2017 елда шундый 17 мөрәҗәгать кергән. Аларнын төп эчтәлеге – юлларны төзекләндерү, транспорт хәрәкәте, социаль-мәдәни объектлар төзү, яки ремонтлау һ.б. 

Халыкны шәхси кабул итү, язмача кергән мөрәҗәгатьләрне тиешенчә карап вакытында җавап бирү закон таләпләре югарылыгында башкарыла. Ләкин  гражданнарның  гаризаларында күтәрелгән мәсьәләләр күбесенчә зур күләмдә финанс таләп иткәнлектән һәм бюджетта андый максатларга чыгымнар каралмаганлыктан, муниципаль дәүләт хезмәте күрсәтүдән тыш булганнарының узган ел бары 65% ы гына уңай хәл ителгән. 

Коррупцион факторларны тәгаен күрсәтеп язылган, яисә телдән әйтелгән мөрәҗәгатьләр күзәтелмәде. 

Мөрәҗәгатьләрнең аерым бер юнәлеше булып “Халык контроле” системасы аша кергән мөрәҗәгатьләр тора. Әлеге геомәгълүмати системасында  бастырылган районыбыз халкы мөрәҗәгатьләр саны елдан-ел арта бара, халык бу системадан киӊерәк куллана. Хисап елында шундый мөрәҗәгатьләр 22% арткан. 

«Халык контроле»нә мөрәҗәгатьләрнеӊ иӊ популяр категория булып – юл харәкатен оештыру (30%), муниципаль юлларны ремонтлау һәм карап тору (19 %), территорияләрне уӊайлату (16%), кәрәзле элемтә эшчәнлеге турында (11%) торалар.

Районыбызда бу мөрәҗәгатьләрне төрле программалар аша һәл ителеп баруы да үӊай күренеш һәм әлеге Программа халыкта зур ышаныч яулап бара.
Җирле үзидарә органнарының җәмгыять тормышындагы роле елдан-ел арта бара. Җирлек Советлары бүген тормышның тулы эчтәлеге өчен җаваплы орган һәм күпчелегендә авыл җирлекләре үзләренә йөкләнгән вазифаларны уңышлы гына үтәп киләләр.  

Районның авыл  җирлекләрендә дә ел саен күләмле генә эшләр башкарыла.  Шулай да авылда  хәл ителәсе мәсьәләләр әле җитәрлек һәм әлеге юнәлештә безгә эзлекле эш алып бару кирәк. 

Авылдагы проблемаларны хәл итүдә иң зур ярдәм  - үзара салым булды дип уйлыйм. 

Соңгы дүрт елда тупланган үзара салым күләме һәм башкарган эшләр турындагы мәгълүмәт экранда.

Узган ел ахырында узара салым кертү буенча референдум янәдән уздырылып 2018 елда халык әлеге инициативаны хуплап үз тавышларын бирде һәм бүгенге көндә акча туплау эше бара. 

Хөрмәтле утырышта катнашучылар!

Белгәнегезчә 18 нче мартта безнең алда зур сәяси вакыйга -  Россия Федерациясе Президентын сайлау бурычы тора. Бу мөһим сәяси чараны  нәтиҗәле уздыруда,  сайлаучыларга дөрес юнәлеш бирүдә бу залда җыйналган бар кешенең дә ярдәме кирәк булачак. Сайлауларга кадәр калган бу көннәрдә тагын бер тапкыр һәр сайлаучыга барып җитәргә, бөтен төр ресурсларыбызны җигеп сайлауларны оешкан төстә үткәрүне тәэмин итергә кирәк. Җирлек башлыклары, оешма җитәкчеләре Сезгә һәр-бер коллективта, хезмәт урынында, һәр-бер йортта булып тагын бер тапкыр очрашып сөйләшергә, аңлатырга кирәк. Залда утырган барыгызны да, районыбыз халкын сайлауларда актив катнашырга, Республика, район җитәкчеләре хуплаган кадидатурага тавыш бирергә өндәргә чакырам. Ата-аналар, киң җәмәгатчелек белән тыгыз  элемтәдэ торган мәктәп, балалар бакчалары, мәдәният учагы коллективлары, авыл җирлеге активы халык арасында эзлекле аңлату эшләре алып барыр дип ышанып калам.

Хөрмәтле депутатлар( 

Хөрмәтле район Советы утырышында катнашучылар( 

Мин 2017 нче елга гомуми нәтиҗә ясарга тырыштым, районның халәтен, аның перспективаларын яктырттым. Ишеткәннәрдән, экраннарда чагылган мәгълүмәтләрдән чыгып Сез узган елгы эшчәнлекне үзегез күзалларсыз, дип уйлыйм. 

2018 елга төп бурычыбыз районыбызда җитештерелә торган продуктның күләмен 11 млрд. 760 млн. сумга җиткерү тора. Шуның нигезендә районда уртача айлык хезмәт хакын 20 мең 500 сумга, халыкның уртача айлык кереме 15 мең 300 сумга җитер диеп фаразлана.

 Сүземне тәмамлап, бүгенге утырышта  көн тәртибен тикшерүдә актив катнашырсыз, эшлекле тәкъдимнәрегез һәм фикерләрегез белән чыгышны тулыландырырсыз, алдагы эшчәнлегебезне яхшыртуга этәргеч бирерсез, дип ышанам. Форсаттан файдаланып барлык Ватанны саклаучыларны якыннашып килуче бәйрәм белән котлыйм. Һәркемгә саулык-сәләматлек, уңышлар телим.
Игътибарыгыз өчен рәхмәт(
